
送觀寗侯葬

作者：王褒 (南北朝)　北周

本作品收錄於《王司空集》

版本信息

䝉羽髙峻極，淮泗導清源。

邢茅廣裂地，跗萼盛開蕃。

紛綸彤艧彩，從容瓊玉温。

衝飊揺栢榦，烈火壯曽崑。

疇昔同羈旅，辛苦涉涼暄。

觀風方聽樂，垂淚遽傷魂。

造舟虛客禮，髙閈掩賔垣。

桂樹思公子，芳草惜王孫。

今晨向郊郭，猶似背轘轅。

丹旐書空位，素帳設虚樽。

楚琴南操絶，韓詩舊說存。

西靡傷新樹，東陵惜故園。

自憐悲谷影，彌愴一作「念」玉關門。

餘輝盡天末，夕霧擁一作「起」山根。

平原看獨樹，臯亭望列村。

寂寥還葢靜，荒茫歸路昏。

挽鐸已流唱，歌童行自喧。

睠言千載後，誰將遊九原。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

